
Пил-пехил сана, тӑванӑм,
Ҫитермешкӗн ӗмӗтне.
Тӑшмансем сахал айванӑн,
Ӑслӑн – пӗтмӗ ӗмӗрне.

Ӳстӗрех вӗсен хисепӗ, - 
Хӑррӑн пӑх та иртсе кай.
Ҫавӑн пек сенетӗп эпӗ - 
Тем те курнӑ Хусанкай.

Аслӑ чӑнлӑхшӑн тӑратпӑр – 
Халӑх ирӗклӗхӗшӗн.
Ҫунакан чуна вӑй патӑр
Ӗҫӗн ӗмӗрлӗхӗшӗн!

Геннадий Волкова халалланӑ сӑвӑран. 1968 ҫул.



Эп тухрӑм ҫӗрле пӗчченех хулана. 
Трибуна тавра ялавсем варкӑшаҫҫӗ... 
Нихҫан пулмана, ӗмӗрне пулмана 
Юлать чӗрере Шупашкарӑн хӑш каҫӗ.

Хула ҫывӑрать. Шупӑр пек юр шап-шур. 
Пахча укӑлчи тӑрӑх чаплӑ сӑнсем: 
Ҫулпуҫӗсемпе пӗр ретре, юнашар – 
Сухаллӑ е тутӑрлӑ хамӑр ҫынсем,

Эп тӑтӑм вӑрах тинкерсе тавралла, 
Итлерӗм каҫхи сасӑ-чӗвӗсене. 
Ҫил кӑнтӑр енчен-мӗн, вӗрет вӑл мартла; 
Ҫурхи хал-хавал капланни сисӗнет.

Ку – ӗмӗрлӗхех чӗрлессе, тетӗп эп, 
Тек ман ҫӗршыва хурас ҫук алӑ хӗн. 
Пӗр чаплӑ хӑнан саламне асилеп. 
Каларӗ вӑл: «Аслӑ чӑваш халӑхӗ».

Мӗнле вӗренмен, хӑнӑхман чап-мухтав! 
Чӗрем тӑвӑлса кӑмӑл хуҫӑлчӗ ман. 
Анчах, кам пӗлет, тепӗр чух хурлӑх та 
Пулать пахарах ҫӑмӑл савӑнӑҫран... 

(Пӗрремӗш хут пичетленет).


